
МОНГОЛЫН СУРАГЧДЫН ХООЛЛОЛТЫН ТҮҮХЭН УЛАМЖЛАЛ ОНЦЛОГ

Abstract: This article aims to expain how Mongolians and the Government coordinated student’s meals during their schooling, in connecting historical periods such as the Manzu empire and Bogd Khan period; throughout 1921-1990 and after Democratic revolution till today. Problem statement: In order to educate and feed in certain period of Mongolian history, this article focuses on the ways and policies of providing food and it is interested to see whether the current school meal program reflects the good aspects of its history.

Удиртгал
Хооллолт бол тухайн нийгмийн бэлгэ тэмдэг, соёлыг тээгч хэмээн нийгэмтэй холбон тайлбарласан социологийн шинжлэх ухааны олон бүтээлүүд байдаг.
Хоолны дадал зуршил дахь хувь хүний болоод нийгмийн холбоо хамаарал нь төрсөн цагаас эхлэн тухайн хүнд тогтдог тухай Францын социологч Пьер Бурдью ‘нийгмийн амт’ ойлголтоор (Bourdieu, 1984) орчин үеийн хурдтай хөгжиж байгаа технологи үйлчилгээг Мсдоналдчилал “түргэн хоол”-ны загвараас үүдэлтэйг социологч Ж. Ритцар (Ritzer, 2001) тухайн нийгэмд ямар хоол, ямар амт хүмүүсийн дуршлыг төрүүлдэг тухай (Alan Beardsworth, 1997) хоолыг бэлтгэх хэрэглэх зэрэг нь тэр нийгмийн соёлоор тодорхойлогдсон ойлголт учраас тухайн нийгэмдээ тохиромжтой тохиромжгүй хоол гэж байдаг хэмээн социологич (Falk, 1994) нар судалсан байдаг.
Хоол хүнсний талаар бичигчид дан ганц хоол, түүний амт чанарын тухай биш, тодорхой цаг үетэй холбон тайлбарлаж, дурсамжийг тээдэг тухай мөн найз нөхдийн нөхөрлөлийг өөртөө багтаасан байдагт хоол хүнсний мөн чанар ордог (Joan Smith 1997, тал 334) хэмээн үзэж, хоолыг судлахдаа түүхэн, уламжлалт, шүүмжлэлт, бүтцийн хүчин зүйлүүдээр тайлбарласнаар социологийн төсөөллийг бий болгоно гэж үзсэн. Хоол хүнстэй холбоотой хоёр төрлийн удирдлага хүнд бий болдог. Эхнийх нь хоол хүнс биднийг биологийн амьтан болохынх нь хувьд удирддаг. Жишээ нь, хүнд өлсөх мэдрэмж төрөх үед хүний биеийг биологийн амьтных нь хувьд удирдаж, хоол идэх цаг болсныг сануулж буй явдал. Энэ тохиолдолд хүн сэтгэл зүйн хэрэгцээгээ хангах гэхээсээ илүүтэй ямар нэг юм идэж өөрийн биеийг тэнцвэрт байдалд аваачих хэрэгцээ бий болдог. Хоёрдугаарт, хоол хүнс биднийг нийгмийн амьтан болохынх нь хувьд удирддаг. Тухайлбал, соёлын, шашны, эдийн засгийн, улс төрийн хүчин зүйлүүдээс хамаардаг. Ялангуяа эдгээр хүчин зүйлүүдээс хамаарч хоол хүнсний хангалт, хэрэглээ ямар байгаатай холбон тайлбарладаг. Хоол хүнсийг судалсан түүхээс харахад ганц нэг хувь хүний хоол нийгэмд түгэн тархсан, тэр нийгмийн соёлд багтсан нь ховор. Харин тухайн үндэстний нийтлэг шинжийг агуулсан хоол хүнс нийгэмдээ тархдаг учраас улс үндэстэн бүр өөр өөрийн онцлогт тохирсон хөтөлбөр, бодлогыг явуулснаар амжилттай хэрэгждэгийг хүнсний социологийн түүхэн хүчин зүйлийг ашиглан судалсан бүтээлүүдэд өгүүлсэн байна.
Монголчууд хүүхдүүдийнхээ сурах болон хооллох үйл ажиллагааг түүхэн цаг үеүдэд хэрхэн шийдвэрлэж байсан, өнгөрсөн үеийн туршлага өнөөдрийн сургуулийн хоол хөтөлбөрийг буй болгоход нөлөөлсөн эсэх, Монгол улсын Засгийн газар яагаад энэхүү том хөтөлбөрийг бие даан авч явах үндэс суурь болсон бэ? зэрэг асуултыг тавин, хүнсний социологийн түүхэн хүчин зүйлийн хандлагаар тайлбарлъя.

Манжийн эрхшээлд байх үеийн лам нар, манз цав
Монголын бурханы шашин бүрэлдэн тогтох явцад монгол хувраг буюу монгол лам хэмээх

нийгмийн өвөрмөц давхраа бүрэлдэж, ашиг сонирхол, үзэл бодол, улс төрийн үнэлэмжээрээ тун өвөрмөц байдалтай нийгмийн томоохон давхраа бүлгийг бүрдүүлжээ. Хувьсгалаас өмнө Монголчууд 740 гаруй сүм хийдтэй, 110 гаруй мянган ламтай байсан талаар түүхийн сурвалжуудад тэмдэглэсэн байдаг (Болдбаатар, 2010, 65 тал).
Манжийн үеийн Монголчуудын сургууль боловсролыг анхан шатны ба дээд шатны гэж хоёр хуваан үзэж болно (Ш. Шагдар, Б. Батсайхан, 2009, тал 113). Анхан 5-7 насны хөвгүүд үсээ хусуулан лам дээл өмсөж лам багш нарын дэргэд шавилан суудаг. Үр хүүхдээ эрхэм хүн болгох, бурхны номыг хүргэх ойр хүнтэй байх, үхэхийн цагт хонхны дуу сонсож, нүглээ нимгэлж, төрлөө сайжруулах гэж эцэг эхчүүд нэг боловч хөвгүүнээ лам болгохоор сүм хийдэд сууулгах нь энэ үед түгээмэл байсан. Эцэг эхчүүд хүүгээ төрөл садны буюу нутгийн нэг лам, эсвэл өөрсдийн багш, шавийн барилдлагатай ламтанд хадаг барьж шавь оруулдаг байсан тухай 1911 оны үндэсний эрх чөлөөний хувьсгалын удирдагчдын нэг Г.Цэрэнчимэдийг төрөл садны нэгэн томоохон ламынд шавилуулахаар явахад эх нь цайныхаа дээжийг маанийхээ манлайг өргөн хоцорч байсныг (Ж.Болдбаатар, 1997, тал 4) тэмдэглэн үлдээжээ. Ингэж шавилсан хөвгүүдийг ‘банди’ хэмээнэ (Болдбаатар, 2010, тал 66). Тэрхүү банди багштайгаа хамт нэг гэрт амьдарч төвд цагаан толгой заалгаж эхлэхийн хамт гэр орны ажил хийж сурна. Эхний 3-4 жилийн дотор төвд бичиг, хурлын уншлагатай болж, итгэл ерөөл цээжилнэ. Хэр хугацаагаар сурахыг эцэг эх, багш шавь дундаа шийднэ.
Анхан шатны сургалтаа дүүргэсэн зарим нэг төгсөгчид дараагийн шатны сургалт болох ‘дацан’-д (Дагвадорж, 2004) шилжин орно. Дацангуудад суралцсанаар зурхайч, гүн ухаанч, эмч, багш, орчуулагч зэрэг мэргэжил эзэмшинэ. Сүм хийдийн гал тогоо нь лам хуврагуудад өгдөг цай хоолыг тодорхой нэр төрөл, дэс дараатай бэлтгэж байсан нь одоо хүртэл уламжлагдаж ирсэн түүхтэй. Сүм хийдүүд тухайн өдөр ямар ном уншиж хурахаас хамаарч манз, цав барьдаг. Их Хүрээний гавж нарын нилээд хэсэг нь ядуувтар амьдарч байсан бөгөөд гавжийнхаа дугуй хурлаар олгодог манз цаваар л болгодог байсан юм. Харин амьдралынх нь эх сурвалж нь хурлын үеэр гавж аграмба зэрэг дээд зиндааны мяндагтай лам нар өглөгийн эздээс сүм хийдэд өргөсөн зүйлийг нийт лам нарт хувиарлан олгодог ‘зэд’ (түвдээр ‘түгэл‘) сүм хийдээс лам нарт үе үе олгодог бага хэмжээний мөнгө ба эд барааны зүйл болох ‘пог’ (Болдбаатар, 2010, тал 149) зэргийг олгодог. Гэхдээ зэд, погийг тэгшитгэлээр бус харин лам нарын зиндаагаар хуваарилдаг байсныг лам нарын асуудлыг судалсан ахмад эрдэмтэн Д.Дашжамц, С.Пүрэвжав нар ялгаа зөрөөг ийнхүү ажиглаж тогтоосон. Зэд погийг хуваахдаа хамба лам 5-7, цорж ба ширээт лам 5, да лам, ловон нар 3-5 гэсгүй, унзад 3, гавж, агарамба 2-3 дахин илүү намшиг хүртэж байжээ (Сайнжаргал, 2002)
Одоо ч гэсэн бурхны шашны сүм хийд, дацангуудад хуучин уламжлал хэвээр хадаглагдан үлдсэн байх бөгөөд ямар ном хурахаас шалтгаалж зэд пог нь ялгаатай байдагт хоол судлаач Октябрь дараах дүгнэлтийг хийжээ. Дашчойлин хийд 80 гаруй лам нартай бөгөөд бага үдээс эхлэн 4-5 удаа манз (цай) барьж шинийн 8, 15, 30-ны өдрүүд, түүнчлэн дүйцсэн, сахиустай хурах өдрүүдэд бэрээсэй, сүүтэй будаа зэрэг цагаан цав өгдөг бол шинийн 10, 25, 29-ний хурлуудад манз, бэрээсэй, мушгиа боов, цагаан болон бор цав (лам нарт зориулсан махтай хоол, шөл), “Сандуйн жүд” хурах шинийн 15-нд төмсний хуушуур хэрэглэдэг журамтай. Эдгээр хоол ундааг нэгдсэн журмаар хийнэ. Тухайлбал, Дашчойлин хийдийн 80 ламын “Цагаан цав” бэлтгэхэд цагаан будаа 10-15 кг, үзэм, элсэн чихэр, шар тос тус бүр 3 кг ордог байна (Октябрь, 2012). Лам хувраг хүмүүс голдуу зуны эхэн сарын шинийн нэгнээс зуны дунд сарын 15 хүртэл 45 хоног цагаан хоолны дэглэм барьж мал амьтны амь гаргахгүй байхыг ёсчлон сахиж малын сүү, цагаан идээ, шар тос, өрөм зэргээр цээрээ гаргадаг уламжлалтай байжээ.
Манжийн эрхшээлийн үед лам хүний хоолны дэглэм ‘нарийн хязгаартай хооллох’ баримтлал бөгөөд гол нь хоолоор бус, ухаанаар буюу тэвчээрээр хооллох хатуу дэглэмд сургадаг. Лам нарын ихэнх нь дунд гарын шаазангаар нэг аяга, бүр их бол нэг хагас аяга хоол иддэг, хоолоо яг идэх хэмжээгээрээ илүү ч үгүй, дутуу ч үгүй хийнэ. Хоол яг буцалж болоход таарсан тав, аравхан нарийн зомгол цуудас түлш зарцуулна, цай ч бас тийм маягаар чанана. Миний эцгийн шавилан сууж байсан хамаатны ах лам нь гурил элдүүлээд дув дугуй элдэхгүй бол дахиад нухаж элдүүлдэг, модыг муруй хазгай тайрвал дахин тэгшилж хөрөөдүүлдэг, модоо тусгай дэвсгэр дээр хөрөөдүүлэн үртсийг нь авч түлдэг байсан. (Болдбаатар, 2010, тал 172)
Шавилан сууж буй лам хүүхдүүдийн шийтгэл нь зодуур байсан тухай дараах байдалтай өгүүлсэн.
Бид сүм хийдэд суухдаа боол мэт байсан. Багш нартаа хоосон ядуугаасаа болж үл ялих юмнаас болж

зодуулдаг, амьдралын төлөө явж байгаад жаахан саатсанаас болж зодуулдаг, удаан сууснаас болж, хоромхон зуур зүүрмэглэснээс болж, шашин мөргөлийн үед ямар нэг зүйл мартсанаас болж зодуулдаг байсан байна (Болдбаатар, 2010, тал 228)
Шавилан сууж ном үзэж буй ламхай нарын хийдэг ажлыг аман түүхэд сурилан бичсэн Д.Нарантуяагийн “Бурханы шашин ба шүтээн” номд өгүүлснээр… шавь нар өглөө босох, нүүр гар угаах, ор дэр хураах, гэр орон цэвэрлэх, худгаас ус авах, цас мөс үүрэх, хайлах, аргал түлээ түүх, номоо заалгах, давтах, шүүлгэх, сүмийн хурал номд оролцох зэрэг ажлуудыг хийх үүрэгтэй байв. Манз цав (цай хоол) хэрэглэх, ном үзэж заалгах, энэ бүгдийн өмнө тус тусад нь зориулсан номыг заавал цээжээр унших ёстой байна. Харин монгол бичигт суралцаж нэвтэрсэн нь ховор (Нарантуяа, 2020, тал 39) мөн энэ дүгнэлтийг (Сайнжаргал, 2002) тухайн үеийн шашин бурхны ёс бол ямагт аврах нигүүлсэхийг гол болгож амьтныг алах зовоохыг чанд хориглосон зүйл буй учир хүн ардын их төлөв нь лам хувраг болж, төвд номын ёсыг боловсруулахаас бус өөрийн үндсэн хэл бичгийг суралцах явдлыг чухалчлахгүй байсан гэсэн адил утгатай дүгнэлтийг хийсэн байна.

Олноо өргөгдсөн Богд хаант Монгол улсын үеийн сургууль (1911-1920)
Монгол Улсын түүхэнд 200 гаруй жил үргэлжилсэн Манж Чин гүрний ноёрхлыг эцэс болгон, монголчуудын сэргэн мандлын эхийг тавьсан 1911 оны Үндэсний эрх чөлөөний хувьсгалаар Монгол улс туурга тусгаар улсаа тунхаглан VIII Богд Жавзандамба хутагтыг хаан ширээнд залж, Олноо өргөгдсөн Монгол улс буюу Богд хаант Монгол улсыг байгуулсан юм. Засгийн газрыг 5 яамтай байгуулж, байнгын мэргэжлийн армитай болохын хамт холбоо харилцааны газар, сургуулийг байгуулж, хэвлэлийн эхийг тавьсан. Монгол үндэстнээ нэгтгэх зорилготойгоос үүдэн хил залгаа орны хэл соёлд суралцуулахын чухлыг хамгийн түрүүнд олж харан, Нийслэл хүрээнд орос, монгол бичгийн сургууль, хятад хэл заах сургуулийг байгуулах шийдвэр гарсан байдаг. Оросын харъяат эрдэмтэн буриад Жамсрановыг урин авчирч, Орос улсын сургууль нээх, тусгай түшмэл томилон гаргаж, монгол үсгийг заалгах, урьд Оросын сургуульд явж байсан зургаан хөвгүүн дээр дахин 4 хүн нэмэгдүүлж, бүгд арван тоо болгоод сар бүр хүн тутам хүнс мөнгө арван лан, бас хэрэгсвээс зохих байр, цаас, бэхний зэрэг зүйл ба сургагчдын хэрэглэл болох сургуулийн гэрт түлэх түлээ, нүүрст зориулсан мөнгө тавин олгуулахыг Богд эзэн гэгээнд гуйн айлтгасан баримт байна (С. Жигмэдсүрэн, Б. Балжиргармаа, 1967, тал 20).
Гэвч энэхүү сургуульд хүүхдээ явуулах феодалуудын дургуйцэл их байснаас дээрх шийдвэрийн дагуу  арван наснаас дээш арван таван наснаас доош Халхын 4 аймаг шавь, Хөлөн бойрын зэрэг 6
газраас сургуулийн хөвгүүд тус бүр 10-ыг сонгон гаргуулж нийслэл хүрээнд ирүүлэх ажил удааширч (С. Жигмэдсүрэн, Б. Балжиргармаа, 1967) янз бүрийн насны хөвгүүдийг цуглуулсан. Дээрх гадаадын хэргийг бүгд захиран шийтгэгч яамны бичгийн дагуу ван гүнгийн дараах нэр бүхий хөвгүүдийн нэрсийг мэдүүлсэн ажээ. Үүнд: тайж Пунцагнамжил 21 нас, тайж Тогтох 14, тайж Чагдаргочоо 18, тайж Гомбосүрэн 15, тайж Ванчиндорж 14, тайж Содномдовдон 17, гүнгийн зэрэг эрдэнэ засаг тайж Пунцагдэжид 18, мэргэн засаг тайж Цэрэнвандуйбавуудорж 14 настай байжээ (С. Жигмэдсүрэн, Б. Балжиргармаа, 1967) Сургуулийн дүрмийг тогтоон явуулах 1915 оны 11 сарын 20 ны өдөр баталсан бичигт зааснаар сургуулийн хөвгүүдэд хүн тутам сар бүр хүнс, арван лан мөнгө олгож байхыг үүрэг болгосон.

Үндэсний ардчилсан хувьсгалын эхэн үе 1921-1924 он
1921 оны 7-р сарын 6-нд Ардын цэрэг Их Хүрээнд орж ирсэн ба 11-ний өдөр Ардын эрхт засаг төрөө тунхагласан. 1921 оны үндэсний ардчилсан хувьсгалын үр дүнд хуучны бурангуй хамжлагат ёсыг халсан. Монголын түүхийн судалгааны бүтээлүүдэд соёлын хувьсгалын эхний үеийг 1921-1924, дэд үе 1924-1940 оныг хамааруулан үзсэн байна.
Эхний үе болох 1921-1924 онуудад Ардын эрхт засаг төрөөс хэрэгжүүлсэн бодлого, үйл ажиллагаа нь хүнд нөхцөлд хэрэгжсэн. Учир нь Ардын Аж ахуйн хөгжил дорой, зам харилцаа хөгжөөгүй, нүүдлийн амьдрал ахуйтай, соёл боловсролыг хөгжүүлэхэд зайлшгүй шаардагдах хөрөнгө хомс, сургалтын нэгдсэн систем тогтоогүй, нийтээр бараг бичиг мэдэхгүй, бичигт сурсны ач холбогдлыг ойлгоогүй, иргэний соёл иргэншлийг үгүйсгэсэн, шарын шашны нөлөө хүчтэй байсан зэрэг бэрхшээлүүд байснаас бичиг үсэгт сургах ажил дараах 3 замаар хийгдсэнийг БНМАУ-ын соёлын түүх 1921-1940 бүтээлд

тэмдэглэсэн байдаг. Үүнд: а) Гэрийн сургалт. Үндэсний бичиг үсэгт сургах ажлыг 10 гэр, баг, сумын сургууль гэсэн эрэмбээр зохион байгуулах ёстой байсан ч сургууль байгуулах нөхцөл хангалтгүй байсан тул баг сумын доторх бичиг үсэг мэдэхгүй хүмүүсд бичигтэн хүнээр нь зааж эхэлсэн, б). Бүлгэм. Нам залуучуудын эвлэл, эмэгтэйчүүд, цэргийн байгууллагаас МХЗЭ-ийн гишүүн ба гишүүн бус залуучууд цэргийн албан хаагчдыг бичиг үсэгт сургах ажлын зохион байгуулалт бүхий нэг ажил нь бүлгэм байв. Нам эвлэлийн гишүүд залуучууд гишүүн бус нэг хүнд бичиг үсэг заах даалгавар өгч байжээ, в) Түр сургууль. Хөдөлмөрчдийг бичиг үсэгт сургахаар төв орон нутагт хошуудын зардлаар байгуулагдсан богино хугацааны сургуулийн хэлбэр юм. Халх, Дөрвөд зургаан аймаг, Жавзандамба хутагтын их шавь, Дариганга, Хөвсгөлийн урианхай буриадуудын дотор “Монгол бичгийн утгын түр сургууль” нэртэй байгуулагдаж, 50 өрх гэр бүрээс монгол бичиг үл төсөөлөх 10-30 хүртэлх насны хүмүүсийг хамруулж байв. Нийслэл хүрээний бага сургуулийн 1922 онд хэрэглэх хичээлийн хэрэглэлийн төсөвт
…барих лаа гурван толгой, уулга зузаан цай дөрөв, хүүхдийн идэш боорцгийн гурил зургаан зуун жаран жин, чаналга тос нэгэн зуун жин (С. Жигмэдсүрэн, Б. Балжиргармаа, 1967, тал 256 ) байсан ажээ.

Үндэсний ардчилсан хувьсгалын дэд үе 1924-1940 он
Энэ онуудад бичиг үсэгт сургах ажлыг өргөн хүрээгээр хийсэн. Латин Монгол үсэгт сургах, сургууль байгуулах, сургуулиудыг дотуур байртай болгох, ардууд сайн дураар хөрөнгө мөнгө цуглуулан сургууль байгуулах хөдөлгөөнүүд хийгдсэн байна. Сургуулийн тоог нэмэгдүүлэх шаардлагатай холбоотойгоор олон шийдвэрүүд гарч байсны дотор сургуулийн сурагчдын хоол унд, хувцсанд зарцуулагдаж буй зардлын зарим хувийг эцэг эхэд хариуцуулах, дараа нь бүх зардлыг эцэг эхэд хариуцуулах тогтоол гарсан. Тогтоолд хүн амын амьжиргаанаас шалтгаалаад ялгамжтайгаар хоол хувцасны зардлыг эцэг эхээс гаргуулахыг заасан гээд олон чухал шийдвэрүүд гарсныг тоймлон өгүүлье.
А. Бичиг үсэгт сургах ажлын хүрээнд 1930-1931 онд Улаанбаатар хотод нэг түмэн хүнийг бичиг үсэгтэй болгох ажил эхэлж, 116 бүлгэмээр 3109 хүнийг хамруулан 7 хоногийн 3 өдөр тус бүр 2 цагаар хичээллэх болжээ. Мөн хөдөө өрнүүлсэн соёлын довтолгооны нэг зорилт нь хөдөлмөрчдийг латин Монгол үсэгт сургах явдал байлаа. Латин үсэгт сургах хэлбэр нь дугуйлангийн хэлбэртэйгээр суурин ба нүүдлийн хоёр янзаар хэрэгжиж эхэлсэн байна. Суурин дугуйлан 35-аас дээшгүй хүнтэй, нүүдлийн 20-30 хүнтэй, 7 хоногт 3-аас доошгүй удаа тусгай программын дагуу хичээллэдэг. Программын дагуу монгол бичгийг 3 сард, латин үсгийг 1 сард монгол бичиг мэдэгчдийг сар хагасын дотор латинд сургасан байна. Дугуйлангийн багш нарын цалин хөлс, хичээлийн хэрэгсэл, уналга морьдыг улсаас хангах үүргийг сумын захиргаа гүйцэтгэж байжээ. 1921 оны 8.31 нд Ардын Засгийн Дотоод хэргийг бүгд захиран шийтгэгч яамны харъяанд ардын боловсролын хэргийг удирдан зохион байгуулах үүрэг бүхий Сургуулийн хэлтэс байгуулжээ. МАХН-ын хоёрдугаар программын ‘Гэгээрүүлэх явдлын тухай хэсэгт’ заахдаа:
…10 хүртэлх насны бүх хүүхдийг эрдэм номд үнэ төлбөргүй, албадан сургах, сургуулийн хэрэгт улсаас туслах, жанчих явдлыг бүрмөсөн устгаж халахыг заажээ. 1921.8 сарын 25 нд ЗГ-ын хурлаар бага сургуулийн дүрэм, дунд сургуулийн дүрмийг баталсан ба бага сургуулийг 8-13 насны хүүхэд, дундад бага сургууль төгссөн 10-16 насныхан суралцуулна гэж заасан. Бага сургуульд хэрэглэгдэх орон байр, хүнс хэрэглэлийг улсын сан болон орон нутгийн албаны газраас гаргах, сурах бичиг ном дэвтрийг сургуулийн хэргийг хавсран захирах яамнаас тавьж олгоно гэж дүрэмд заасан (БНМАУ-ын соёлын түүх 1921-1940).
Аймгийн төв, томоохон суурин газар, зарим хошуунд бага сургууль байгуулагдаж эхлэв. 1922 онд Наймаа, Алтанбулаг хот, 1923 онд Цэцэрлэг Мандал уулын аймаг, Хантайшир уулын аймаг, Дэлгэр их уулын яам, болон Улиастай, Ховд, Баянтүмэн хан уулын хошуунд бага сургууль байгуулагджээ. Өргөн уудам нутагт тархай суурьшсан, хүн ам сийрэг нүүдэллэн амьдардаг нөхцөл байдал нь сургуулийг заавал дотуур байртай байлгахыг шаардсан.
Б. Сурагчдын хоол унд амралт, түүнтэй холбоотой гарсан дүрэм журам нь бичиг үсэгт сургах ажлын салшгүй нэг хэсэг нь байсан. БНМАУ-ын нийт дунд сургуулийн дотоод дүрэмд зааснаар сурагч бүрийн өдөр тутамд гүйцэтгэх ажилд 3-р цагийн дараа 12.00-13.00 минут хүртэл 1 цагийн завсарлага авч цай идээ уудаг байсан байна. 5-р хичээлийн дараа 15.15- 16.16 хүртэл хоол идэх ба амралт гэсэн хуваарьтай явдаг байсан. Үүнээс үзвэл, цай болон хоолны цагийг нэг цагаар тооцдог, хангалттай

амруулж, дараа нь хичээлээ заадаг байсан байна.
Сурагч хүүхдийг өдөр бүр өглөөний 9 цагт нэгэн зэргээр хуралдуулан бичиг эрдмийн хичээлийг заан сургаж оройн гурван цагт тараахаас гадна, 12 цагаас эхлэн 1 цаг хүртэл түр завсарлан цай идээ өгвөөс зохино гэжээ. Ариун цэврийг сахихад хоол идэхийн урьд гараа угаах ба 2 долоо хоног тутам нэгэн удаа халуун усанд биеэ угааж шинэ угаасан хувцас өмсгөхөөс гадна, чөлөөтэй цагт наран салхинд гарч явах зэргээр ариун цэврийг эрхэмлэн сахиж явбаас зохилтой. (С. Жигмэдсүрэн, Б. Балжиргармаа, 1967, тал 81).
Мөн зуны бага сургуулийг 1937 онд явуулж байсан ба хичээлийн болон бусад өдөр тутмын бүх төрлийн ажлыг төлөвлөдөг байжээ. Үүнээс үзвэл зуны сургуульд хамрагдсан сурагчид өдөрт дөрвөн удаа хоол цайнд ордог байсан байна. Зуны бага сургуулийн ажлын төлөвлөгөөнөөс:
Хүүхдийн босох ор дэвсгэрээ хурааж цэвэрлэх 7 цагаас 7 цаг 15 минут
Орон сууцаа цэвэрлэх ба нүүр гараа угаах 7 цаг 15 минутаас 7 цаг 30 минут
Өглөөний биеийн тамир 7 цаг 30 минутаас 7 цаг 45 минут
Өглөөний цай хоол 7 цаг 45 минутаас 8 цаг
Хичээлийн хонх 7 цаг 58 минутанд
Нэгдүгээр хичээл 8 цагаас 8 цаг 50 минут хүртэл
10 минут завсарлага 8 цаг 50 минутаас 9 цаг хүртэл
Хоёрдугаар хичээл 9 цагаас 9 цаг 50 минут хүртэл
10 минут завсарлага 9 цаг 50 минутаас 10 цаг хүртэл
Гуравдугаар хичээл 10 цагаас 10 цаг 50 минут хүртэл
Оршин тойрон явх зугаалах тоглох ба орон сууцны доторхи ажил үүнд агаарын байдлыг харгалзана.
Хоолны өмнө гараа угаах 1 цагаас 1 цаг 15 минуд хүртэл
Хоол 1 цаг 15 минутаас 2 цаг хүртэл
Хүүхдийн тайван амралтт 2 цагаас 4 цаг хүртэл
Хичээлийн хонх 3 цаг 58 минутанд
Дөрөвдүгээр хичээл 4 цагаас 4 цаг 50 минут хүртэл
10 минут завсарлага 4 цаг 50 минутаас 5 цаг хүртэл
Тавдугаар хичээл 5 цагаас 5 цас 50 минут хүртэл
Хичээлийн сүүлийн амралт ба цай 6 цагаас 6 цаг 30 минут хүртэл
Хичээлүүдийн бэлтгэл ажил 6 цаг 30 минутаас 7 цаг 30 минут хүртэл
Дугуйлангийн ажил ба тоглоом 7 цаг 30 минутаас 9 цаг хүртэл
Оройн хоол 9 цагаас 9 цаг 30 минут хүртэл
Тайван амралт ба унтлага 10 цагаас өглөөний 7 цаг хүртэл

В. Сурагчдын хоол хүнс бусад зардалтай холбоотой асуудлыг шийдвэрлэхдээ: БНМАУ-ын бага сургуулийн танхимын дүрэм хэмжээг 1926 онд тогтоосноор эхэлсэн. Сургуулийн захиргаа хоол хүнс, хувцас хунар гэрэл түлшээр хангагдаж буй эсэхийг танилцуулах ажлыг хариуцна (С. Жигмэдсүрэн, Б. Балжиргармаа, 1967, тал 63), мөн 69-р талд, хүүхдийн хувцас хоол зэргийн хэрэгслийг улсын сангаас гаргана хэмээн заасан байна.
1934 оноос улсын төсөвт улсын хөрөнгөөс гадна сайн дураар хөрөнгө мөнгө цуглуулан сургууль байгуулах хөдөлгөөн эхэлсэн. Энэ нь ард иргэд хүүхдээ лам болгосноос ардын сургуульд өгөх нь дээр гэж үзэхийн тод илрэл байлаа (С. Жигмэдсүрэн, Б. Балжиргармаа, 1967). Малчин ардууд сургууль байгуулахад зориулж бие мөнгө, мал, гэр байшин зэрэг зүйлсээр тусалж идэвхтэй оролцсоноор сайн дурын сургууль эрчимтэй нэмэгдэв. Сайн дурын сургуулийн хичээлийн хэрэглэл, ном дэвтрийг улсаас гаргаж, бусад зардлыг ард олон сайн дураар гаргаж байв. 1941 онд Сайн дурын сургуулиудыг улсын болгон өөрчилсөн (С. Жигмэдсүрэн, Б. Балжиргармаа, 1967, тал 101). Бага дунд сургуулийн зардлын

зарцуулалтын талаарх доорх баримтад дүн шинжилгээ хийхэд нийт төсвийн 12 хувийг бага сургуулийн хоолонд төрөөс гаргасан бол эцэг эхчүүдээс мөн ижил хэмжээтэй хувийг гаргуулсан. Харин дунд сургуулийн хувьд улсын хэмжээгээр дөнгөж 13 дунд сургуультай байсан ч хоол унданд төрөөс болон эцэг эхчүүдээс нийт зардлын 1.5 хувийг тэнцүү гаргасан байгаа юм.

Бага болон дунд сургуулийн төсөвт гаргасан зардал:
1939 онд бага дунд сургуулийн төсөвт: Барих лаа гурван толгой, уулга зузаан цай дөрөв, хүүхдийн идэш боорцгийн гурил, зургаан зуун жаран жин, чаналга тос нэгэн зуун жин байсан. 95 бага сургуульд улсаас оногдож буй бүх төсвийн төгрөг 3,668,858, хоол ундны зардалд 456,324 ₮. Харин гадна эцэг эхээс гаргах зардал 981,330 ₮, хувцсанд 471,330 ₮, хоол унданд 510,000 ₮ болж байв.
Дунд сургуулийн төсөвт: 13 сургуулийн бүхий л зардлын дүн 12,841,533 төгрөг болох. Үүнээс цалин хэрэглэлд 346,883 төгрөг, аж ахуйн зардалд 257,992, хувцас хэрэгсэл бэлтгэхэд 228,553 төгрөг, хоол тэжээл бэлтгэхэд 198,225 төгрөг, хуучин орон сууцыг сэлбэн засахад 181,500 төгрөг, шин барилга 66,000 төгрөг тус тус болно. Эцэг, эхээс хоол унданд 198,225 төгрөг хувцас 135,000 төгрөг бүгд 333,000 төгрөг гаргуулах болно гэжээ.
Г. Хүн амын амьжиргаанаас шалтгаалан ялгамжтайгаар зардлыг тооцон, эцэг эхээс гаргуулсан: Сургуультай холбоотой зардлыг улс дангаар хариуцахаа больж, эцэг эхчүүдэд зарим хэсгийг ноогдуулах тухай дараах тогтоолууд батлагдсан. Ардын сайд нарын зөвлөлийн 30 дугаар хурлаар сургуулийн зардлын зарим хувийг эцэг эхэд хариуцуулах тухай ардыг гэгээрүүлэх яамны сайд Навааны илтгэлд гаргасан тогтоол 1928 оны 9.18 нд гарсан. Үүнд: Бага дунд сургуулиудад зориулж улсаас тавин олгосон зардлын ихэнх хувь нь сургуулийн сурагчдын хоол унд ба хувцас хунарт зарцуулагдаж буй ч, сурагчдын эх эцгээс сургуулийн ажилд оролцон туслалцах тодорхой үүрэггүй, эцэг эх ба сургууль хоёр хоорондоо тасархай хөндий, олон сургуулийн захиргаа ба аж ахуйн ажлыг хангалттай сайнаар зохиож чадаагүй явдал нь хэтэрхий их зарлага, үр дүн бага байгаа нь цаашдаа сургуулийг олноор байгуулахад саад болж байна гэж дүгнэсэн (С. Жигмэдсүрэн, Б. Балжиргармаа, 1967). Ингээд 1928 оны 9 сарын 1-нээс эхлэн бүх бага, дунд сургуулийн сурагчдын хоол хувцасны нэг жилд хэрэглэх зардлыг эх эцгийн хөрөнгө чинээ, хэрэв албан хаагчид бол тухайн өрхийн цалингийн хэмжээг харгалзаж, эцэг эхээс нь гаргуулах журмыг тогтоосон. Үүнд:
80-аас дээр төгрөгийн албан татвар төлөх ардууд ба 250-иас дээш төгрөгийн цалинтай албан хаагчид нь өөрийн хүүхдийн хоол хувцасны бүх зардлыг бүрэн өөрөөс хариуцваас зохино.
40-80 хүртэл төгрөгийн албан татвар төлсөн ардууд ба 200-250 хүртэл төгрөгийн цалинтай албан хаагчид нь зөвхөн хувцасны бүх зардлыг хариуцах ба хоолны үнийг бүрэн улсаас гаргана.
30-аас 40 хүртэл төгрөгийн албан татвар төлсөн ардууд сар бүр 150-аас 200 хүртэл төгрөгийн цалинтай албан хаагчид нь хувцасны зардлын зууны 50-н хувийг гаргах ба үлдэх хувцасны 50 хувь ба хоолны зардлыг улсаас гаргана.
15-аас 30 төгрөг хүртэл албан татвар төлсөн ардууд ба сар бүр 100-аас 150 төгрөгийн албан хаагчид нь мөн хувцасны 25 хувийг гаргана. Үлдэх 75 хувийг ба хоолны бүх зардлыг улсаас гаргана.
15-аас доош төгрөгийн албан татвар төлсөн буюу 100-аас доош төгрөгийн цалинтай албан хаагчид албан татвараас хэтэрсэн ардууд, өнчин хүүхдүүд, басхүү олон тэмдэгтний ба партизаны хийгээд хөнгөлөлт бүхий ардын гэгээрлийн ба аж үйлдвэрийн ажилчдын хүүхдүүд ардын хувьсгалт цэргийн албыг хугацаагүйгээр албан хаагчдын хүүхдүүд нь аймгийн яамны тусгай тогтоолын ёсоор бага, дунд сургуульд бүрэн улсын зардлаар суралцуулна.
Хөдөө аж ахуйн талаар 15 төгрөгөөс дээш албан татвар төсөн бөгөөд улсын албан байгууллагуудад албан хааж 100-аас дээш төгрөгийн цалин авдаг ардууд нь өөрийн хүүхдийн хоол ба хувцасны зардлыг бүрэн өөрсдөө хариуцваас зохино.
Энэхүү тогтоолын ёсоор сурагчдын хоол хувцасы зардлыг тэдгээрийн эцэг эх нараас Ардыг Гэгээрүүлэх Яамны гаргасан норм ёсоор өөрсдөө бүрэн хангаж өгөх буюу эсхүл уул сургуулийн газар бие мөнгөөр хураалгавал зохино.
Үүнд: Зууны 50 хувийг жилийн эхний нэг сард, үлдэх 50 хувийг 6 сард тус тус гүйцэтгэвээс зохино.

Хэрэв нэгэн өрхийн дотроос бага, дунд сургуулиудад хэд хэдэн хүүхэд нэгэн зэргээр суралцан буй ахул нэгээс бусад хүүхэд нэг бүрд энэхүү тогтоолын ёсоор оногдох хоол хувцасны зардлын зууны 50 хувийг хөнгөтгөвөөс зохино (С. Жигмэдсүрэн, Б. Балжиргармаа, 1967).
Дээрх журмаас дүгнэхэд, эцэг эхчүүдийн улсад төлж байгаа татвартай холбоотойгоор хүүхдийн хоол хувцасны нэг жилийн зардлыг гаргуулах гэсэн төрийн бодлого, нөгөө талаараа эцэг эхчүүдийн амьдрал харилцан адилгүй байсан ч гэсэн хүүхдийнхээ суралцах үйлсэд тодорхой хэмжээгээр оролцох ёстой гэсэн бодлогыг баримталж байсан нь анзаарагдаж байгаа юм.
Гэвч дээрх журам хангалттай хэрэгжиж чадахгүй байсныг дараах баримтууд харуулдаг. 1932.11.11. нд батлагдсан БНМАУ-ын бага хурлын тэргүүлэгдийн бага ардын сайд нарын хурлаас ардыг гэгээрүүлэх ажлын талаар сайд Баттөмөрийн илтгэлийг сонсоод, дараах тогтоолыг гаргасан байдаг.  Сургуулийн
орон сууц, дулаан хувцас гутал, идэх зүйлүүдээр гачигдалгүй болгосугай...гэсэн нь улс өөрөө сургуультай холбоотой дээрх зардлуудын ихэнхийг гаргасаар байсны илрэл гэж үзэж болохоор байна. Үүний дараа эцэг эхчүүдээс энэхүү зардлыг гаргуулах тухай БНМАУ-ын 22-р бага, дунд сургуулийг хөгжүүлэх талаар гаргасан тогтоолд энэхүү ажлыг бүрэн дүүрэн ажил хэрэг болгохыг (1929 оны 3 дугаар сарын 7-ны өдөр), МАХН-ын 10-р их хурлаас Ардын соёл боловсролын талаар тогтоолд бага сургуулиудыг сум тутамд байгуулж, сурагчдын хоол хувцасны мөнгийг эцэг эхээс бүрэн гаргуулахыг МАХН-ын 10-р их хурлын тогтоолуудын 1940 оны хэвлэлийн 40-41-р талд, тус тус тогтжээ.
Д. Сургуулийн төрөл хэлбэрээс хамааран, сургуулиудын хоол хүнс олон янз байсан. Тухайлбал 1936 оны сайн дурын сургуульд өдөр бүр хүүхэд нэгэн удаа боорцог, ааруултай, сүүтэй цай ууна. Бусад халуун хоол, хувцас зэргийг үл хэрэглүүлнэ. (С. Жигмэдсүрэн, Б. Балжиргармаа, 1967, тал 62).
1935.3.9 нд Гэгээрлийн Яамнаас орон нутгийн сургуулиудад уралдаан явуулах тухай зааварт: Хоол ундыг зохистойгоор солилцуулан идүүлдэг эсэх ерөөс мах, гурил, сонгино, давс эдгээр 4-н зүйлээр ниээд олон үйлийн хоол болгон хувилгаж сонирхуулан хэрэглүүлэх журам ба аргыг сургууль бүхэн заавал хэрэглэвээс зохих тул энэ арга журмыг биелүүлэх (С. Жигмэдсүрэн, Б. Балжиргармаа, 1967, тал 85) тухай заасан нь сурагчдын хоолыг хүүхдүүдэд зөвхөн гэдэс цатгах гэдгээр нь бус, зохистой эрүүл мэндэд шаардлагатай байдалд анхаарч эхэлсний эхлэл болсон байна.

Соёлын хувьсгалын хоёрдугаар үе 1941-1960 он
БНМАУ хөгжлийнхөө социалист шатанд дэвшин орохын хамт нийгмийн оюун санааны амьдралын марксист ленинист үзэл суртлын үндсэн дээр өөрчлөн байгуулах, социалист агуулгатай, үндэсний хэлбэртэй шинэ соёлыг төлөвшүүлэн тогтоох том зорилт тулгарсан юм. Тухайн үед уйгаржин ба кирил үсгийг хоёуланг зааж байсан, бага сургуулийн хөгжилд онцгой анхаарч бүх сумдад бага сургуулийг байгуулах, заавал бага сургуулиа төгсгөсөн байх, цаашлаад 7 жилийн боловсролтой болгох, бүрэн бус дунд сургуулийн дэргэд нийтийн байр ажиллуулах тухай, нийтийн байранд суух сурагчдын бүх зардлыг улсаас хангаж байх тухай, сургуулийн дэргэд хүнсний ногоо тариалах туршлагын талбайг байгуулагдсан зэрэг онцлог үйл явдлууд байжээ.
1941-1945 он бол кирил үсэгт үндэслэн зохиосон монгол шинэ бичгийг нийт хөдөлмөрчдөд сургах ажлын бэлтгэл үе, уйгаржин ба кирил 2 бичгийг хоёуланг сургаж байв (Нацагдорж, Ардын Боловсролын Хөгжилт, 1986, тал 22). 1940 онд хуралдсан МАХН-ын Х их хурлаас сургуулийн насны бүх хүүхдийг сургуулиар хүмүүжүүлж, тэднийг нийтээр нь бага сургуулийн боловсроолтой болгох зорилт дэвшүүлснээр бүх сумд бага сургуультай болсон нь Ардын Боловсролын хөгжилд гарсан том ахиц байлаа. ЕБС-ийг материаллаг баазаар хангах асуудал чухлаар тавигдсан.
Бага сургуулийн хөгжилд: 1952 онд зөвхөн ЕБС-дад зориулж 33.4 сая төгрөгийг төсөвлөсөн. Ялангуяа бага сургуулийг хөгжүүлэх явдалд онцгой анхаарч, ЕБС-ийг хөгжүүлэх нийт хөрөнгөний
55.3 хувийг бага сургуулийг хөгжүүлэхэд зориулав. 1955 оны 9.1 нээс 8-12 насны бүх хүүхдийнг бага боловсролтой болгох, заавал төгсгөх ажлууд хийгдлээ (Нацагдорж, БНМАУ-ын соёлын түүх 1941- 1960, 1986, тал 33). 1957 он гэхэд ЕБС -д 8-12 насны сурагчдын 97.7 хувь нь хамрагдав.
7 жилийн боловсрол олгох: Хөдөө аж ахуйг хоршооллох сурагчдын нийтийн байрыг барих ард олны хөдөлгөөн орон нутагт өрнөв. Зөвхөн 1959 онд ард олны хөрөнгө хүчээр сургуулийн 80 орчим барилга барьжээ. 1960 онд “ЕБС -ийн нийтийн байранд суух хүүхдийн материалллаг хангамжийн тухай” тогтоол ёсоор нийтийн байранд хүүхдээ суулгадаг нэгдлийн гишүүд ажилчин албан хаагчдыг

хүүхдийнхээ хоолонд зориулан мах, мөнгө нийлүүлдэг үүргээс бүрэн чөлөөлж, нийтийн байранд суух сурагчдын бүх зардлыг улсаас хангаж байхаар 1962 оны “Соёл гэгээрлийн байгууллагуудын ажлын талаар холбогдолтой зарлиг тогтоол, заавруудын системчилсэн эмхэтгэл”д өгүүлсэн байна.
Нийтийн байр барих: Хөдөө аж ахуйг хоршооллох сурагчдын нийтийн байрыг барих ард олны хөдөлгөөн орон нутагт өрнөв. ЕБС-ийн нийтийн байр барих талаар ихээхэн ахиц гарсан. 1944 онд бүх сурагчдын 15.1 хувь нь нийтийн байранд сууж байсан бол 1948 онд 39 хувь болон өссөн. 1944 онд Байрны сурагчдыг махаар хангах ажилд эцэг эхээс нормоор гаргуулах журмаар гүйцэтгэж байсан. Харин орны хэрэглэл, дотуур хувцас, махнаас бусад хоолоор хангахыг нь улсын зардлаар хангадаг байсан (Ш. Шагдар, Б. Батсайхан, 2009, тал 309). Мөн сурагчдын хоолонд хэрэглэх ногооны газар байгуулахыг орон нутагт даалгаж сургуулийн түлшийг ардуудаас гаргуулж, өртгийг нь сургуулийн зардлаас гаргадаг байсан. 1947-1948 онд нийт сурагчдын 39% буюу 19 мянган сурагч дотуур байранд суууж байв. 1960 онд БНМАУ-ын Сайд Нарын Зөвлөлөөс гаргасан “ЕБС-ийн нийтийн байранд суух хүүхдийн материаллаг хангамжийн тухай” тогтоол ёсоор нийтийн байранд хүүхдээ суулгадаг нэгдлийн гишүүд, ажилчин, албан хаагчдыг хүүхдийнхээ хоолонд зориулан мах мөнгө нийлүүлдэг үүргээс бүрэн чөлөөлж, нийтийн байранд суух сурагдын бүх зардлыг улсаас хангаж байх болжээ. (Ж.Болдбаатар, М.Санждорж, Б.Ширэндэв, 2003, тал 373)
Хүнсний ногоо тарих: 1955-1956 оны МАХН-ын ТХ-ны III IV бүгд хурлаас сургуулийн хичээл хүмүүжлийн ажлыг практик амьдралтай холбох явдлыг чухалчлан зааж: Сурагчдыг тариа ногооны ажлын дадлагатай болгох зорилгоор сургууль бүхний дэргэд тариалангийн туршлагын газрыг сурагчдын хүчээр байгуулахын зэрэгцээ сурагчдыг зуны амралтаар нь САА, өвс хадах морин станц, ХАА нэгдлийн тариалангийн ажилд өргөнөөр оролцуулах тогтоол гарч, 1956 оноос аймаг хотын сургуулийн дэргэд хүнсний ногоо тариалах туршлагын талбай байгуулагдан эхэлжээ (Нацагдорж, БНМАУ-ын соёлын түүх 1941-1960, 1986, тал 41). 1959 онд ард олны хөрөнгө хүчээр сургуулийн 80 орчим барилга шинээр барьжээ. Хоолны ногоо төмс үйлдвэрлэлийг нэмэгдүүлэх тухай НТХ 1953 оны хавсарсан тогтоолд
...Хот, аймаг сумын төв, баг, сургууль , больниц, ажилчин албан хаагчдын хувийн ногоо тарихыг бүхий л аргаар хөгжүүлэх явдлыг байгууллагуудын зорилт гэж үзнэ .. гэж заасан бөгөөд Гэгээрүүлэх яаманд а) Хоолны ногооны ач холбогдол, түүнийг тариалах, ашиглах аргуудын тухай 1953-1954 оны хичээлийн жилээс эхлэн бүх сургуулиудын хичээлийн төлөвлөгөөнд оруулах, б) Сургуулийн дэргэд их хэмжээний усалдаг тариалангийн талбай буй болгож, сурагчдад хоолны ногоо тариалах практик хичээл оруулах заалтуудыг тус тус оруулсан байна (Ш. Шагдар, Б. Батсайхан, 2009, тал 368)

Соёлын хувьсгалын гуравдугаар үе 1960-2000 он
Монголын соёлын хөгжилд хамгийн тод дэвшлийг авчирсан, хүн амын соёлын түвшин эрс дээшилсэн үе гэж түүхчид дүгнэсэн байдаг. Сургуулийн насны хүүхдийг нийтээр нь бүрэн бус дунд боловсролтой болгох зорилтыг хэрэгжүүлэхээр сургуулиудын тоог эрс нэмэгдүүлсэн, сурагчдын дотуур байр барих ажлыг 1975 онд дотуур байран суух шаардлагатай хүүхдийн 50 шахам хувь 1980 онд 60 хувийг дотуур байраар хангажээ (Ш. Шагдар, Б. Батсайхан, 2009). Туршлагын талбай, хөдөлмөр амралтын зуслан байгуулах хөдөлгөөн сургуулиудад амжилттай эрчимжсэн. Нэгдэлч малчдад анхан шатны боловсрол олгох түр сургууль, насанд хүрэгсдийн ЕБ-ыг дээшлүүлэх оройн сургууль, улмаар бүрэн дунд боловсролын эзэмшүүлэх Бага ангийг бүрэн төгссөн сурагчдыг нийтээр нь дунд ангид дэвшүүлэн сургах, улмаар 8-р анги төгсгөдөг ‘бүрэн дунд боловсрол’ (БНМАУ-ын УАА 65 жилд УБ., 1986 тал 196) болгоход гол анхаарлаа тавьсан. Зарим сурагчид бүрэн дунд боловсрол эзэмшээд ажлын талбарт шууд гардаг болсон. 1971 онд 8-16 насны бүх хүүхдийн 89.9 хувийг сургуульд хамруулан сургав.
ЕБС бүх нийтээр эзэмших 8 жилийн боловсролыг 10 болгох, ТМС КОМ дээд сургууль
ТМС-ийн суралцагчдад стипенд өгч байгаа нь хоол ундандаа зарцуулах, унаа тээврийн зардлыг шийдвэрлэхэд чиглэгдсэн байна.
Дотуур байрны сурагчдын бүх зардлыг улсаас хангаж байсан. Энэ үеийн онцлог нь бүхнийг хүүхдийн төлөө гэсэн уриатай байсан. Эмнэлэгт хэвтсэн хүүхдүүдийг хүртэл хоолыг улс даадаг байсан. Эрүүл боловсролтой хүн бэлтгэхэд чиглэгдэж байсан байна.
ХАА сум нэгдлийн сургуулиуд хүнсний тодорхой хэрэгцээг хангаж байсан.

1989-1990-ээд оны зааг үеийн манай сургууль боловсролын байгууллагын зарим тоо баримттай танилцахад 1987 онд сургуулийн материаллаг бааз улам бэхжиж, ЕБС-ийн хичээлийн байрны 79,1 хувь нь улсын нэгдсэн зураг төслөөр баригдсан, дотуур байрны 90 шахам хувь нь зориулалтын байртай, тус онд малчин хүүхдийн 82,6 хувь буюу 74,3 мянган хүүхдийг дотуур байраар хангаж байв.
1980-аад оны хоёрдугаар хагаст ЗХУ-д өрнөсөн өөрчлөн байгуулалтын нөлөөгөөр БНМАУ-д нийгмийг ардчилах хөдөлгөөн өрнөж эхэлсэн. 1992 онд улс төрийн тогтолцоог шинэчлэн, хүний эрх, эрх чөлөөг дээдэлсэн ардчилсан Үндсэн хууль баталж, зах зээлийн эдийн засагт шилжсэнээр ардчилсан хувьсгал ялалтад хүрч Монгол Улс ардчилал, зах зээлийн тогтолцоонд шилжсэн (Ж.Болдбаатар, М.Санждорж, Б.Ширэндэв, 2003)
1991 оны 7 дугаар сард Улсын бага хурал БНМАУ-ын боловсролын хуулийг баталсан юм.
Боловсролын үндсэн зарчмыг хуулийн 3 дугаар зүйлд заасан нь
“БНМАУ-ын боловсрол нь хүмүүнлэг ардчилсан, тасралтгүй байх бөгөөд үндэсний болон хүн төрлөхтний соёл иргэншлийн өв уламжлал, шинжлэх ухаанд үндэслэнэ.
БНМАУ-д төрөөс боловсролын бодлого явуулахдаа дор дурьдсан зарчмыг баримтална а) Боловсрол нь төрийн ивээл хяналтанд байх б) Иргэдийн сурч боловсрох ялгаварлан гадуурхахгүй байх в) Иргэдэд суурь боловсрол заавал эзэмшүүлэх, г) Төрийн сургуулиар анхан шатны болон суурь, дунд боловсролыг төлбөргүй олгох д) Боловсрол эзэмшүүлэх арга хэлбэр, зохион байгуулалт олон хувилбартай, чөлөөтэй, нээлттэй байх, е) “БНМАУ-ын иргэдийг эх хэлээрээ сурч боловсрох нөхцлөөр хангах” гэсэн байна

2006-2021 он
Сургуулийн “Үдийн цай хөтөлбөр”: Сургуулийн хоол тэжээлийн хөтөлбөр манай улсад сургуулийн бага насны хүүхдийн эрдэс тэжээлийн дутлыг нөхөх мөн сургуульд хамрагдалтыг нэмэгдүүлэх зорилгоор 2006 онд анх хэрэгжиж эхэлсэн байна. 2006 онд Ерөнхий Боловсролын сургуульд суралцах сургуулийн насны хүүхдүүдийн түвшин 2004 онтой харьцуулахад 5.3 хувиар буурсан, нийт улсын хэмжээнд сургуулийн сурагчид эрдэс тэжээлийн дуталд орсныг Олон хүчин зүйлийн түүвэр судалгаагаар (MICS) сурагчдын өндөр болон жинд хэмжилт хийн тогтоосон байдаг. (UNICEF, 2006a). Мөн үүний хамт Монголын Засгийн газар Монголын боловсролын системийг олон улсын стандартад хүргэхийн тулд хуучин социалист системийн үед байсан 10 жилийн боловсролоос 11 жилийн боловсролын системд шилжих болсныг зарласан. Энэхүү өөрчилттэй холбоотойгоор Засгийн газраас сургуулийн сурагчдын элсэлт болон хамрагдалтыг бууруулахгүй хэвээр хадгалахын тулд сургуулийн хоол хөьөлбөрийг зөв зүйтэй хэмээн хэрэгжүүлсэн (Ministry of Education, 2006). Сургуулийн хоол тэжээлийн хөтөлбөрийн хэрэгжилтийг дараах 4 үе шатанд хуваан үзэж болох юм. а) Туршилтын шат шат нь 2002 оноос нэг жилийн хугацаатай орого багатай иргэдийн хүүхдэд зориулсан, б) Үдийн цай хөтөлбөр хэрэгжсэн шат нь 2006-2007 онд 1-4-р ангийн сурагчдын дунд “Сургуулийн үдийн цай хөтөлбөр” в) Үдийн цай хөтөлбөр 2008-2019 онд 1-5-р ангийн сурагчдын дунд, г) 2019-2021 “Сургуулийн үдийн хоол” хөтөлбөр гэсэн хэсгүүдэд хуваагдаж байна.
Монголын сургуульд хоол тэжээлийн хөтөлбөрийг хэрэгжүүлэх энэхүү үйлсэд дараах хоёр байгууллага идэвхтэй оролцсон байдаг. Үүнд: Шинжлэх ухаан Технологийн Их сургуулийн харъяа Шим тэжээл судлалын төв. 2000 онд байгуулагдсан уг төв нь Монголд хоол тэжээлийн хэрэглээ болон үйлчилгээг сайжруулах зорилготой. Дараагийн төв нь Шим тэжээлийг сайжруулах Солонгосын Шим тэжээлийг сайжруулах “Korean Yellow Window Association” товчилсон нэр нь (KYWA) нэртэй ашгийн бус байгууллага бөгөөд одоогоор өөрийн үйл ажиллагаагаа хоол тэжээлийн болон шим тэжээлээс болоод эрүүл мэнд аюулгүй байдал нь эрсдэлд орсон хөгжиж буй 78 орны эмзэг, ядуу дэмжлэг шаардлагатай хүмүүст өөрийн үйл ажиллагааг чиглүүлж байна. (Mongolian Centre for the Improvement of Nutrition, 2009).
а) Туршилтын шат 2002-2003: Шим тэжээл судлалын төвийн болон Солонгосын KYWA хамтарсан багийнхан Улаанбаатарын Эрч Өрлөг нэртэй захын дүүрэгт байрладаг бага сургуульд 2002-2003 оны хичээлийн жилд сургуулийн хоол тэжээлийн төслийг эхлүүлсэн. Сургуулийн хоол хөтөлбөрийг амжилттай явуулахын тулд төслийн хүрээнд сурагчдын сэтгэл зүйн шаардлага, сонголтод нийцүүлэн хоолны цэс зохиож, тэднийг уг хөтөлбөрт сэтгэл дүүрэн байлгахад чиглэсэн. Төслийг хэрэгжүүлэгч

багийнхан дараах зорилгыг сургуулийн хоол хөтөлбөрийг хэрэгжүүлэх хүрээнд тавьсан байна: Үүнд:
Сурагчдын хичээлд хамрагдалт, оролцоог сайжруулах
Сурагчдын оюуны чадамжийг нэмэгдүүлэх, хоол тэжээлийн аюулгүй байдлын талаарх ойлголтыг сурагчдыг мэдлэгтэй болгох
Кальц, төмөр, амин хүчлүүдийн дуталд орсон сурагчдын бичил элементийн дутлыг хоол тэжээлээр дамжуулан нөхөх (Mongolian Centre for the Improvement of Nutrition, 2009).
Шим тэжээл судлалын төвийн болон Солонгосын KYWA хамтарсан багийнхны хийсэн тус төслийг явуулах хэрэгцээ шаардлагын талаарх үнэлгээнээс үзэхэд дараах хэрэгцээ байгааг тодорхойлсон байна. Нэгдүгээрт, хөтөлбөр хэрэгжсэнээр зориулалтын гал тогоо, хооллох зааланд сурагчдад чанартай хоолоор үйлчилснээр суралцагсдын сэтгэл санаанд эерэг нөлөөлөл үзүүлдэг. Хоёрдугаарт, сургуульдаа хэрэгжиж буй хоолны хөтөлбөрт хамрагдсанаар сурагчдын бие махбодын чадавхи нэмэгддэг. Хөтөлбөрт хамрагдсан сурагчдын сургууль дээрээ хооллосон хоолны эрдэс тэжээлийн хэмжээнд задлан шинжилгээ хийхэд сурагчдын нас биений хэмжээнд тохиромжтой байсан. Тохиромжтой байхад нөлөөлсөн гол хүчин зүйл нь хоолны цэс хийж гал тогооны ажиллагсдад мөрдүүлсэн төдийгүй эцэг эхчүүдэд энэ тухай танилцуулсан. Эцэст нь сурагчдаас болон тэдний эцэг эхчүүдээс сургуулийн хоол хөттөлбөрийн талаар сэтгэгдлийг судалсан байдаг.

б) Хэрэгжүүлэх шат: Өглөөний цай хөтөлбөр (ӨЦХ) 2006-2007: Энэ хөтөлбөрийн хөгжлийн хүрээнд, өглөөний цай хөтөлбөр нь Засгийн газраас дэвшүүлсэн хөтөлбөрийн зорилготой нягт уялдаж чадсан сайн хөтөлбөр байсан хэмээн үнэлэгдсэн байдаг. Өглөөний цай хөтөлбөрийг хэрэгжүүлэх анхны санаачилгыг Монгол улсын ерөнхийлөгч М.Энхбаяр санаачилсан байдаг гэж баримт бичигт тэмдэглэгдсэн байна (UNICEF, 2006b). Ингээд 2006 онд, Монголын Засгийн газар “сургуулийн өглөөний цай хөтөлбөр” ийг бүх орон даяар хэрэгжүүлэх шийдвэрийг гаргасан. Сургууль завсардалтыг буруулах, хүүхдийн эрдэс тэжээлийн дутлыг хоолоор дамжуулан нэмэгдүүлэх зорилготой. Өглөөний цай хөтөлбөрт 1-4 р ангийн 7-10 настнуудыг хамарч, нэг хүүхдийн хоолны зардалд 300 төгрөг төсөвлөсөн байдаг.
в) Сургуулийн Үдийн цай хөтөлбөр (SLP) 2008- 2018: Монгол улсын мянганы хөгжлийн зорилтод суурилсан үндэсний хөгжлийн цогц бодлогод “Ерөнхий боловсролын сургуулийн суралцагчдын “Үдийн цай” хөтөлбөрийг үргэлжлүүлэх”59, “Боловсрол” Үндэсний хөтөлбөрт “Ерөнхий боловсролын сургуулийн суралцагчдын “Үдийн цай” хөтөлбөрийг үргэлжлүүлж, хүүхдийн физиологийн хэрэгцээнд нийцсэн шимт бодисоор баялаг, илчлэг чанар сайтай “Үдийн хоол”-ны хөтөлбөр болгон өргөжүүлэх”60 тухай тэмдэглэж бодит байдлыг хангалттай судлалгүйгээр Үдийн хоол хөтөлбөрийг эхлүүлсэн байдаг. 2008-2012 онд 6-11 насны 1-5 р ангийн хүүхдүүдийг нэг хүүхдийн хоолонд 400₮ төсөвлөж байсан бол, 2013-2019 нд нэг хүүхдийн хоолны зардлыг 600 ₮ болгон нэмэгдүүлж, сүү цагаан идээ, баяжуулсан хүнс, зарим газар хоолоор үйлчилсэн байна.
Сургуулийн Үдийн хоол хөтөлбөрийг үнэлэлт дүгнэлт өгсөн дараах 2 судалгаа энэ хугацаанд хийгдсэн. Шим тэжээл судлалын үндэсний төвийн явуулсан “Сургуулийн Өглөөний цай хөтөлбөрийн хэрэгжилт ба сургуулийн хоолны үйлчилгээ” 2009 он, Үндэсний Аудитын Газрын 2008 онд “Өвөрхангай аймагт хэрэгжиж буй Сургуулийн Үдийн хоол хөтөлбөрт хийсэн хяналт” судалгаагаар Засгийн газраас сургуулийн өглөөний цай хөтөлбөрийг 2008 онд Үдийн хоол хөтөлбөрөөр солихдоо Өглөөний Цай Хөтөлбөрийн талаар хангалттай хэмжээний судалгаа явуулж үнэлэлт дүгнэлт хийгээгүйгээс зарим газартхөтөлбөр хэрэгжихгүй, уриа лоозонгийн шинж чанартай байна хэмээн дүгнэсэн. Мөн олон аймаг сумдуудад сургуулийн захирлууд давуу эрхээ эдлэн үдийн хоолонд стандартын шаардлага хангаагүй бүтээгдэхүүн нийлүүлдэг, танил талаа тендэрт ялуулсан зэрэг бусармаг үйлдлүүд гарсныг илрүүлсэн байдаг (Dugarsuren, 2011).
г) Үдийн хоол хөтөлбөр 2019 өнөөг хүртэл: Өнөөг хүртэл Үдийн хоол хөтөлбөрийг цааш үргэлжлүүлэх тухай дараах 2 баримт бичиг батлагдсан байна. Үүнд: 2020 оны 207-р тогтоолын хавсралтад “Ерөнхий боловсролын сургуулийн хоол үйлдвэрлэл, Үйлчилгээг дэмжих үндэсний

59 Монгол Улсын Их Хурлын 2008 оны 12 дугаар тогтоолын хавсралт. Монгол улсын мянганы хөгжлийн зорилтод суурилсан үндэсний хөгжлийн цогц бодлого.
60 Засгийн газрын 2010 оны 31 дүгээр тогтоолын хавсралт “Боловсрол” Үндэсний хөтөлбөр (2010-2021 он)

хөтөлбөр” батлагдсан. Зорилго: Ерөнхий боловсролын сургуулийн хоол үйлдвэрлэл, үйлчилгээний аюулгүй, тогтвортой, хүртээмжтэй тогтолцоог бий болгох, суралцагчийг шим тэжээллэг хоол, хүнсээр хангаж, эрүүл мэндийг нь дэмжих, хамрах хүрээг өргөжүүлэх зорилготой. 2021 оноос 1-5 дугаар анги, 2022 оноос дунд анги, 2023 оноос ахлах ангийн сурагчдад үдийн хоол өгөх зорилт дэвшүүлсэн. Үдийн хоол болоод ирэхээрээ хоногт авах илчлэгийнхээ 30-35 хувийг тухайн сурагч авах боломжтой болно гэж тооцоолсон байна.Үүний тулд
Сургуулийн хоол үйлдвэрлэлийн тогтолцоог бүрдүүлэх
Сургуулийн хоол хүнсний аюулгүй байдлыг хангах
Сургуульд мэргэжлийн хоол зүйч, ажилтан ажлуулах
Хоол, шим тэжээлийн талаар ойлголт өгөхөөр заасан байна.
Монгол улсын Засгийн газраас 2019.12.18 ны 450 -р тогтоолоор Цэцэрлэгийн хүүхэд бүрийн нэг өдрийн хоолны зардлыг 8-10 цагаар ажилладаг цэцэрлэгт 2475 (хоёр мянга дөрвөн зуун далан таван) төгрөгөөр, 24 цагаар ажилладаг, сувиллын болон тусгай цэцэрлэгийн хүүхэд бүрийн нэг өдрийн хоолны зардлыг 3600 (гурван мянга зургаан зуун) төгрөгөөр, тус тус тогтоосон. ЕБС-ын дотуур байранд амьдрах нэг хүүхдийн хоногийн хоолны зардлыг 3475 (гурван мянга дөрвөн зуун далан таван) төгрөгөөр, ЕБС- ын 1-5 дугаар ангийн нэг хүүхдийн үдийн цайны өдрийн зардлыг 900 (есөн зуун) төгрөгөөр, ЕБС- ийн тусгай сургуулийн нэг хүүхдийн үдийн хоолны зардлыг 2400 (хоёр мянга дөрвөн зуун) төгрөгөөр тогтоосон байна.

ДҮГНЭЛТ
Монголчууд хүүхдүүдийнхээ сурах болон хооллох үйл ажиллагааг түүхэн цаг үеүдэд ямар байдлаар шийдвэрлэж байсан, өнгөрсөн үеийн ямар үйл явдлууд өнөөдрийн сургуулийн хоол хөтөлбөрийг буй болгоход нөлөөлсөн, Монгол улсын Засгийн газар яагаад дангаар энэхүү том хөтөлбөрийг бие даан авч явах үндэс суурь болсон бэ? зэрэг асуултыг өгүүллийн эхэндээ тавьж дараах тайлбарыг түүхэн баримтад тулгуурлан тоймлон гаргалаа.
Түүхэн он цаг дарааллын дагуу хоол хүнсний асуудал нь тухайн улсын соёлтой, нийгмийн нөхцөл байдалтай нягт уялдаатай байдаг, бэлгэ тэмдэг нь болдог, хоолыг бэлтгэх хэрэглэх зэрэг нь тухайн нийгмийн соёлоор тодорхойлогддог гэж тайлбарласан (Alan Beardsworth, 1997) үзэл онол энэхүү сэдэвт тод анзаарагдлаа. Тухайлбал лам нарын хоол тухайн өдрийн хурал номтой нягт холбоотой байсан. Сахиустай ном хурах өдрүүдэд бэрээсэй, сүүтэй будаа зэрэг цагаан цав өгдөг бол шинийн 10, 25, 29- ний хурлуудад манз, бэрээсэй, мушгиа боов, цагаан болон бор цав (лам нарт зориулсан махтай хоол, шөл), “Сандуйн жүд” хурах шинийн 15-нд төмсний хуушуур хэрэглэдэг журамтай. Лам хувраг хүмүүс голдуу зуны эхэн сарын шинийн нэгнээс зуны дунд сарын 15 хүртэл 45 хоног цагаан хоолны дэглэм барьж мал амьтны амь гаргахгүй байхыг ёсчлон сахиж малын сүү, цагаан идээ, шар тос, өрөм зэргээр цээрээ гаргадаг уламжлалтай байжээ. Манжийн эрхшээлийн үед лам хүний хоолны дэглэм ‘нарийн хязгаартай хооллох’ баримтлал бөгөөд гол нь хоолоор бус, ухаанаар буюу тэвчээрээр хооллох хатуу дэглэмд сургадаг байна.
Нийгмийн нөхцөл байдлыг лам хүүхдүүдийн хоолтой холбон тайлбарласаныг илэрхийлж байгаа бас нэг баримт нь шавилан суусан банди нар багш ламын гэр орны бүхий л ажлыг хийдэг ”тэвчээрээр хооллох” хатуу дэг жаягт амьдардаг, цөөхөн амьжиргаа гайгүй айл өөрийн боломжоор хүүхдийнхээ хоолонд нэмэр болдог тухай баримт өгүүлж байна.
Нийгэм түүхийн онцгой үед л хүүхдийн хоолны мөнгийг төр дангаараа зохицуулах шийдвэрийг гаргасан. Энэ нь 1921 онд Ардын хувьсгал ялж, манжийн дарангуйлал төгсгөл болсон үед, ардын хүүхдэд шинэ цагийн боловсролыг олгох үүднээс хүүхдэд урамшуулал өгч, хүнсийг нь даадаг байсан баримт байна. 1911-1920 Анхны сургууль байгуулагдан, сургуулийн дүрмээр хөвгүүдээ хүн тутам сар бүр хүнс 90 лан мөнгө олгосон байна. 1921-1924 онд Феодализм хамжлагат ёсыг халсан бөгөөд а) Гэрийн сургалт б) Бүлгэм в) Түр сургууль буй болсон. 1922 онд хичээлийн хэрэгслийн төсөвт хүүхдийн идэш боорцогны гурил 660 жинг, 100 жин чаналга тосыг улс өөрөөсөө төлөвлөсөн байдаг.
Дээрхээс бусад түүхийн бүхий л он цагт ямар нэг байдлаар хүүхдийн хоол ундыг бэлтгэх ажилд эцэг эхчүүдийг татан оролцуулж, бага ч гэсэн хүнсийг тэднээр бэлтгүүлж байсан. Ингэхдээ амьдралын

чадавхитай уялдуулан хүүхдийн хоол унданд хэдий хэмжээний татаас авах вэ гэдгийг тогтоож байсныг олон баримт байна. Тухайлбал:
Соёлын хувьсгалын дэд үе 1921-1940 онд сургуулийн хэд хэдэн хэлбэрүүд байсан ба сургуулиуд хоол хүнсэндээ янз бүрийн зүйл өгдөг байжээ. 1936 оны сайн дурын сургууль гэхэд өдөр бүр хүүхэд нэг удаа боорцог, ааруултай, сүүтэй цай ууна. Бусад халуун хоол, хувцас зэргийг үл хэрэглүүлнэ. Мөн сургууль хүүхдийн хоол унданд зөвхөн өлссөн гэдсийг цатгах биш, шим тэжээлд анхаарч эхэлсэн нь сургуулиудын дунд уралдаан тэмцээн явуулж, хүүхдүүдэд мах, гурил, сонгино, давс гэсэн 4-н зүйлээр нилээд олон үйлийн хоол болгон хувилгаж хийх, хэрэглүүлэх журмыг боловсруулан хэрэгжүүлэхийг шаардсан байдаг.
1925-1940 Латин үсэгт суралцах, сургуулийн тоог нэмэгдүүлэх, сурагчдын хоол унд хувцсанд зарцуулагдах зардлыг эцэг эхэд хариуцуулж, алба татвар төлдөг байдалтай уялдуулан амьжиргааны ялгамжтай байдлаар тогтоосон. Тух: 80-аас дээр төгрөгийн албан татвар төлөх ардууд ба 250-иас дээш төгрөгийн цалинтай албан хаагчид нь өөрийн хүүхдийн хоол хувцасны бүх зардлыг бүрэн өөрөөс хариуцваас зохино гэснээс дүгнэхэд нийгмийн байдал, ажил эрхлэлт зэргийг бүгдийг тооцон тухайн гэр бүлийн хүүхдийн хоолны зардлын хэдэн хувийг төр хэдэн хувийг эцэг эхчүүд төлөхийг тодорхойлсон шударга зарчим анзаарагдаж байгаа юм.
1941-1960 Дотуур байр олноор байгуулагдсан ба нийтийн байранд суух сурагчдын бүх зардлыг улсаас хангах, сургуулийн дэргэд хүнсний ногоо тариалах туршлагын талбайг байгуулагдсан. Мөн сурагчдын хоолонд хэрэглэх ногооны газар байгуулахыг орон нутагт даалгаж, сургуулийн түлшийг ардуудаас гаргуулж, өртгийг нь сургуулийн зардлаас гаргадаг байсан байна.
Үдийн цай хөтөлбөр 2002-2003 онд туршилтаар эхлэхдээ дэлхий нийтийн жишгээр амьжиргааны төвшин доогуур айлын хүүхдүүдийн хоолыг төрөөс даан, тэдгээр хүүхдүүдийн суралцахуйг дэмжихтэй холбоотогоор гарч ирснээ, 2006 онд улс төрийн шинжтэй шийдвэр болон бүх хүүхдийг хамарч цааш үргэлжилсэн, дараа дараагийн үе шатуудад судалгаа тооцоо багатай орсон байгааг дээр дурьдсан олон судалгаа тайлангууд өгүүлсээр атал, 2021 оноос эхлэн ЕБС-ын бүхий л ангийг хамран Засгийн газар, орон нутагтай нийлэн хэрэгжүүлнэ гэж байгаа нь хэтэрхий тооцоо судалгаагүй, дээрээс нь өөрийн түүхээ ч хараагүй бодлого шийдвэр хэмээн дүгнэж байна. Учир нь 2021 он юугаараа онцлогтой вэ? 1921 онтой адилхан түүхийн эгзэгтэй үе үү? шилжилт үү? гэдэг асуултад хариулт харагдахгүй байгаа юм.
Түүхэн цаг үеүдийн туршид хүүхдийн хооллох хэв маяг ямар байсныг дүгнэхэд төр засаг дангаараа хүүхдийн хоолны зардлыг даах гэсэн өнөөгийн тогтолцоо нь Монголын уламжлалт тогтолцооноос улбаатай биш байгааг, эцэг эхчүүдийн үүрэг хариуцлагыг орхигдуулж, халамжийг хавтгайруулах хэлбэр болж байна хэмээн дүгнэж байна. Сургуулийн хоол хөтөлбөрийг олон хувилбартай, эцэг эхийн оролцоотой явуулснаар үр дүнд хүрдэг олон улсын жишиг байгааг ч бас мартаж болохгүй юм.

